
“Bank hisobi va audit” kafedrasi dotsenti

Annotatsiуa: Mazkur maqolada xo‘jalik yurituvchi subyektlarda strategik boshqaruv hisobini tashkil qilishning uslubiy jihat-
lari yoritib berilgan. Shuningdek, strategik boshqaruv hisobining an’anaviy boshqaruv hisobidan asosiy farqli tomonlari, 
xo‘jalik yurituvchi subyektda strategik va boshqaruv hisoblari ko‘lami bayon qilingan hamda ular bo‘yicha tegishli xulosa va 
takliflar berilgan.
Kalit so‘zlar: xo‘jalik yurituvchi subyekt, strategik boshqaruv hisobi, boshqaruv hisobi, moliyaviy hisob, moliyaviy natija, 
makromuhit.
Abstraсt: This article describes the methodological aspects of organizing strategic management accounting in business 
entities. Also, the main differences of strategic management accounting from traditional management accounting, the 
scope of strategic and management accounting in a business entity are described and relevant conclusions and pro-
posals are given.
Keу words: business entities, strategic management accounting, management accounting, financial account, financial 
result, macro environment.
Аннотация: В данной статье описаны методологические аспекты организации стратегического управленческого 
учета в хозяйственных субъектах. Также описаны основные отличия стратегического управленческого учета от 
традиционного управленческого учета, сфера применения стратегического и управленческого учета в хозяйству-
ющем субъекте, а также даны соответствующие выводы и предложения.
Ключевые слова: хозяйствующие субъекты, стратегический управленческий учет, управленческий учет, финан-
совый учет, финансовый результат, макросреда.

K I R I S H
Iqtisodiyotni modernizatsiya qilish, mamlakat iqtisodiyoti tarmoqlariga xorijiy investitsiyalarni keng jalb 

qilish, xo‘jalik yurituvchi subyektlar ishlab chiqarayotgan mahsulotlarini eksport qilish ko‘lamini kengaytirish 
bo‘yicha qo‘yilayotgan vazifalar ijrosini samarali tarzda tashkil qilingan strategik boshqaruv hisobi tizimisiz 
amalga oshirib bo‘lmaydi. Bozor munosabatlari rivojlanishining hozirgi bosqichi mamlakatimiz iqtisodiyoti tar-
moqlarida faoliyat yuritayotgan xo‘jalik yurituvchi subyektlarning hisob amaliyotida strategik boshqaruv hisobini 
tashkil qilish va yuritishning dolzarbligini yanada oshirmoqda.

Shu munosabat bilan hozirgi paytda muhim e’tibor mamlakatimiz amaliyotida nisbatan yaqinda paydo 
bo‘lgan, ammo rivojlangan bozor munosabatlariga ega davlatlarda yetarlicha keng yo‘nalishda shakllanib, 
bugungi kunda o‘zining rivojlanish hamda tobora takomillashish bosqichida bo‘lgan strategik boshqaruv hiso-
biga qaratiladi.

M A V Z U G A  O I D  A D A B I Y O T L A R  S H A R H I
Yuqorida qayd qilib o‘tilganidek, mamlakatimizda strategik boshqaruv hisobini tashkil qilish masalasi hozir-

gacha e’tibordan chetda qolib kelmoqda, uni tashkil qilish va yuritish bilan bog‘liq bo‘lgan nafaqat amaliy, balkim 
juda ko‘p nazariy masalalar ham o‘zining ijobiy yechimini topgani yo‘q. Holbuki, xo‘jalik yurituvchi subyektlarda 
strategik boshqaruv hisobini tashkil qilish va yuritish masalalariga MDH mamlakatlarida ham hozirgacha yetar-
licha e’tibor qaratilayotgani yo‘q. Masalan, shu sohada sermahsul ilmiy faoliyat olib borayotgan Rossiyalik 
iqtisodchi olim V.E.Kerimov: “Milliy o‘quv va ilmiy adabiyotlarimizda strategik boshqaruv hisobi bo‘yicha chop 
etilgan ishlar deyarlik yo‘q hisob” [1], deb qayd qiladi.

Deyarlik shunday fikr-mulohazalarni N.M.Blajenkova ham alohida ta’kidlab, korxonalar amaliyotida strategik 
boshqaruv hisobini tashkil qilish va yuritish masalalari endi kun tartibiga chiqayotganligi, shu munosabat bilan 
amaliyotda uning mohiyatiga yetarlicha e’tibor berilmayotganligi, aksariyat holatlarda esa uni an’anaviy tarzda 
boshqaruv hisobining bir qismi sifatida qaralayotganligini ko‘rsatib beradi [2].

T A H L I L  V A  N A T I J A L A R
Olib borilgan ilmiy tadqiqot natijalari shuni ko‘rsatadiki, mamlakatimizda strategik boshqaruv hisobi o‘zining 

shakllanish jarayonida bo‘lib, shunga muvofiq uni tashkil qilishning nafaqat amaliy tomonlari, balkim qator 
nazariy va uslubiy masalalari ham o‘zining ijobiy yechimini kutmoqda. Oddiyroq tarzda ifoda qilinadigan bo‘lsa, 
ushbu yo‘nalishdagi mavjud muammolar yechimiga qaratilgan tadqiqotlar soni hozirgacha juda kamdir.

Strategik boshqaruv hisobi bozor iqtisodi rivojlangan mamlakatlar kompaniyalari amaliyotida strategik 
menejment va hisob-tahlil amaliyoti bazasida shakllangan va rivojlanib kelmoqda. Shunga muvofiq, xo‘jalik 
yurituvchi subyektlarda strategik boshqaruv hisobini tashkil qilish va yuritishni strategik boshqaruvning quyidagi 
muhim tamoyillari asosida amalga oshirish maqsadga muvofiq, deb hisoblaymiz:

●	 strategiyani ko‘ra bilish va ishlab chiqishning ilmiy-tahliliy tamoyili. Bu tamoyil shuni ko‘rsatadiki, sama-
rali strategiyani ishlab chiqish uchun xo‘jalik yurituvchi subyekt rahbariyati xohish-istagining o‘zi kamlik 
qiladi. Ana shu strategiyani amalga oshirishdan oldin unga ta’sir qilishi mumkin bo‘lgan barcha omil, 
ko‘rsatkich va resurslarning o‘tgan davrdagi holati, tarmoqdagi holatning hozirgi ahvoli va rivojlanish 
dinamikasi kompleks tahlil qilinishi kerak bo‘ladi;

●	 xo‘jalik yurituvchi subyekt rivojlanishiga ta’sir ko‘rsatuvchi barcha ichki va tashqi omillarni hisobga olish 
tamoyili. Bu tamoyilning mohiyati shundan iboratki, strategik qarorlar ichki va tashqi omillarni hisobga 
olib qabul qilinsagina samarali bo‘lishi mumkin;

●	 xo‘jalik yurituvchi subyektni boshqarish strategiyasi va taktikasining uyg‘unligi, ya’ni ularning bir-bi-
riga muvofiq kelishi tamoyili. Bu tamoyil har tomonlama puxta ishlab chiqilgan strategiyani amalga 
oshirishning samarali taktikasi bo‘lishini talab qiladi. Oddiyroq ifoda qilinadigan bo‘lsa, xo‘jalik yurituvchi 
subyekt tomonidan amalga oshirilayotgan taktika strategiyaga mos kelishi, ya’ni har qanday strate-
giya muhim taktik masalalarni bajarish orqali amalga oshirilishi natijasida muvaffaqiyatlarga erishishi 
mumkin bo‘ladi;

●	 inson omili ustuvorligi tamoyili. Strategiya va taktika shunday ishlab chiqilishi kerakki, xo‘jalik yurituvchi 
subyektning mehnat jamoasi, ya’ni ishchi va mutaxassislar uni o‘zlariga dasturiy amal sifatida qabul 
qilishi va amalga oshirishi mumkin bo‘lsin. Buning uchun ishchi-xodim va mutaxassislarning strategiya 
mohiyatini tushunishi, uni amalga oshirish taktikalarini chuqur his qilishi va shu boradagi vazifalarni 
bajarish uchun bilim darajasi hamda ko‘nikmasi yetarli bo‘lishi kerak;

●	 strategiya aniqligi va uning strategik boshqaruv hisobi hamda nazorati tamoyili. Bu tamoyil strategik 
vazifalar aniq bo‘lishini talab qiladi, ya’ni qo‘yilayotgan vazifalar aniq ifodalanishi va ularni bajarish 
mexanizmi ko‘rsatilgan bo‘lishi kerak. Bu boradagi muhim omil – shu tamoyil muqarrar tarzda teskari 
aloqa bo‘lishni ham taqoza qiladi. Bu vazifani esa samarali tarzda tashkil qilingan strategik boshqaruv 
hisobi hamda nazoratisiz amalga oshirib bo‘lmaydi;

●	 strategiyaning mavjud resurslar bilan muvofiq kelishi tamoyili. Belgilangan strategiyani amalga oshirish 
uchun qo‘yilayotgan vazifalarning resurs ta’minoti masalasi faoliyat boshidan o‘zining ijobiy yechimini 
topgan bo‘lishi kerak. Bu tamoyilni xo‘jalik yurituvchi subyektlarda strategik boshqaruv hisobini tashkil 
qilib, samarali tarzda yuritish orqali amalga oshirish mumkin bo‘ladi;

●	 strategiyaning mavjud texnologiyalarga mos kelishi tamoyili [3].
Strategik boshqaruvning yuqorida sanab o‘tilgan ana shu tamoyillarini xo‘jalik yurituvchi subyektlarda 

strategik boshqaruv hisobini tashkil qilmasdan amalga oshirib bo‘lmaydi.
Strategik boshqaruv hisobining mohiyati xo‘jalik yurituvchi subyekt rahbarlarini strategik boshqaruv qaro-

rlari qabul qilishi uchun zarur bo‘ladigan ma’lumotlar bilan tezkor va tizimli tartibda ta’minlash orqali ifoda-
landi. Shu nuqtayi nazardan qaralganda, ko‘rinib turibdiki, strategik boshqaruv hisobi hisob tizimidagi mutlaqo 
yangi yo‘nalish emas, balkim boshqaruv hisobining kelajakka yo‘naltirilgan takomillashgan modeli, deb ham 
hisoblash mumkin.

Xorijlik olimlarning (Thomson & Strickland, Ward, Drury, Scarlett & Wilks) qarashlarini o‘rganish, strategik 
boshqaruv hisobi bajarishi kerak bo‘lgan uning quyidagi uchta funksiyasini alohida ajratib ko‘rsatish bo‘yicha 
yaxlit xulosani chiqarish imkonini beradi:

●	 strategik boshqaruv hisobi strategik boshqaruv qarorlari qabul qilish uchun xizmat qiladigan tizim;
●	 strategik boshqaruv hisobi xo‘jalik yurituvchi subyekt rahbariyati va mutaxassislarini ma’lumotlar bilan 

ta’minlaydi;

lari mos kelmay qolganda ma’lumot taqdim qilish yo‘llarini o‘zgartirishga imkon beradigan o‘ziga xos 
texnologiyadir.

Strategik boshqaruv hisobi biron bir davlat organi tomonidan tartibga solinmaydi. Shuning uchun uni 
tashkil qilish shakllari va yuritish usullarini har bir xo‘jalik yurituvchi subyekt mustaqil tarzda, o‘z oldiga qo‘ygan 
strategik maqsadlar ko‘lami hamda imkoniyati darajasidagi resurslar miqdoridan kelib chiqqan holda belgilaydi. 
Shu sababli strategik boshqaruv hisobining samarasi xo‘jalik yurituvchi subyekt tomonidan uni tashkil qilish 
masalalariga qay darajada e’tibor qaratilganligi bilan belgilanadi.

Oddiyroq tarzda ifoda qilinadigan bo‘lsa – xo‘jalik yurituvchi subyekt tomonidan strategik maqsad aniq bel-
gilanib, uni amalga oshirish borasidagi vazifalar tizimli tarzda shakllantirilgan bo‘lsa, strategik boshqaruv hisobi 
missiyasi va uning vazifalari ham shunchalik oydin bo‘ladi.

Strategik boshqaruv hisobining modeli ishlab chiqilayotgan vaqtda alohida e’tibor nafaqat moliyaviy va 
nomoliyaviy ko‘rsatkichlarni yig‘ish, tahlil qilish va taqdim etish jarayoniga, shu bilan birga makro va mikromuhit 
ko‘rsatkichlarining istiqbolda o‘zgarishlarini prognozlashtirish va ana shunday o‘zgarishlarga ta’sir qilishi 
mumkin bo‘lgan omillarni oldindan hisobga olish kabi vazifalarni bajarishiga ham qaratilishi kerak.

Bizning fikrimizcha, xo‘jalik yurituvchi subyektda tashkil qilinayotgan strategik boshqaruv hisobi modeli 
quyidagi muhim vositalar bazasida shakllangan bo‘lishi maqsadga muvofiqdir:

●	 o‘zaro bog‘langan va muvofiqlashtirilgan moliyaviy va nomoliyaviy ko‘rsatkichlar tizimini shakllantirish;
●	 qo‘shilgan qiymat yaratish va uning hajmini oshirib borish dinamikasini ta’minlash tamoyiliga qat’iy 

tarzda amal qilish;
●	 investitsiya va xorijiy sarmoyalarni keng jalb qilish;
●	 yuqori texnologiya va yuqori malakali mutaxassis-kadrlar jamoasini shakllantirish va uning salohiyatini 

uzluksiz tarzda oshirib borish choralarini ko‘rish [4].
Shuningdek, strategik boshqaruv hisobi samaradorligini oshirish va modelning ishlash jarayonida og‘ishlar 

oldini olish maqsadida tizimda ma’lumotlarni to‘plash, tahlil qilish va taqdim etish holatini vaqti-vaqti bilan ichki 
auditdan o‘tkazib turish ham kerak bo‘ladi.

Yuqorida qayd qilingan mulohaza va mushohadalar strategik boshqaruv hisobining an’anaviy tarzda xo‘jalik 
yurituvchi subyektlar amaliyotidagi boshqaruv hisobidan quyidagi farq qiladigan jihatlarini ajratib ko‘rsatish 
imkoniyatini beradi (1-jadval).

1-jadval: Strategik boshqaruv hisobining an’anaviy boshqaruv hisobidan asosiy farqli tomonlari1

Taqqoslash me’zonlari Boshqaruv hisobi Strategik boshqaruv hisobi

Vazifasi bo‘yicha
Minimal xarajatlar orqali 
maksimal foyda olishni 
ta’minlash

Uzoq muddatga subyekt faoliyati samaradorligini 
ta’minlash, foydani oshirish va xo‘jalik yurituvchi 
subyektning investitsion jozibadorligini oshirish.

Makromuhit omillari 
ta’sirini hisobga olish, tahlil 
qilish va nazoratga olish

Tahlil qilinmaydi va nazoratga 
olinmaydi yoki muntazam 
tarzda amalga oshirilmaydi

Makromuhit omillari – bozor holati, raqobat va 
raqobatchilarning xarajatlari o‘zgarishi muhim diqqat 
markazida bo‘ladi, subyekt strategiyasiga ta’sirining 
tahlili va uning uzluksiz monitoringi olib boriladi.

Nomoliyaviy ko‘rsatkichlar 
tahlili va nazorati Amalga oshirilmaydi

Nomoliyaviy ko‘rsatkichlar tizimi shakllantiriladi, hisobga 
olinadi, o‘zgarishi muntazam tarzda baholanadi va 
monitoringi olib boriladi.

Xarajatlarni hisobga olish 
va tahlil qilish

Xarajatlarni hisobga olish va 
boshqarishda ishlab chiqarish 
hajmi asosiy omil sifatida 
hisobga olinadi

Xarajatlarni hisobga olish va tahlil qilishda ishlab 
chiqarish hajmi yagona va muhim omil sifatida 
qaralmaydi.

Rejalashtirish
Xo‘jalik yurituvchi subyekt 
faoliyati ko‘rsatkichlari qisqa va 
joriy muddatlarga rejalashtiriladi

Xo‘jalik yurituvchi subyekt faoliyati uzoq va strategik 
muddatlarga rejalashtiriladi.

Rejalashtirish va 
budjetlashtirish miqyosi Mikro darajada Makro darajada.

1	 Muallif tomonidan tuzilgan.

Yuqoridagi 1-jadval ma’lumotlaridan ham ko‘rinib turibdiki, strategik boshqaruv hisobi mohiyati va baja
radigan vazifalari an’anaviy tarzda shakllangan va amaliyotda qo‘llanilib kelinayotgan boshqaruv hisobi tizim-
idan farq qiladi. Uning shunday farqlarini belgilab beruvchi yana quyidagi tomonlarini ham ajratib ko‘rsatish 
mumkin:

●	 bajaradigan vazifalarining ko‘lamiga qarab;
●	 boshqaruv qarorlarini qabul qilish uchun zarur bo‘lgan ma’lumotlarni yig‘ish, tahlil qilish va taqdim etish 

usullariga qarab;
●	 qabul qilinayotgan qarorlar ko‘lami va ularning belgilanishiga qarab. Umumiy tarzda strategik bosh-

qaruv hisobi va boshqaruv hisobining ko‘lamini, maqsadi, obyekti va predmetlarini quyidagi rasmdagi 
tasvir ko‘rinishida ifodalash mumkin (1-rasm).

1-rasm: Xo‘jalik yurituvchi subyektda strategik va boshqaruv hisoblari ko‘lami2

1-rasm ma’lumotlaridan ko‘rinib turibdiki, strategik boshqaruv hisobi axborotlarni yig‘ish, tahlil qilish va 
uzatishda o‘ziga xos usullar va yondoshuvlardan foydalanadigan mustaqil hamda istiqbolli hisob tizimidir. Shu 
bilan bir qatorda strategik boshqaruv hisobi xo‘jalik yurituvchi subyektning ichki muhit omillari va ko‘rsatkichlari 
to‘g‘risida axborotlarni shakllantiradigan moliyaviy, soliq, boshqaruv, statistik, operativ hisob ma’lumotlaridan 
ham keng foydalanadi [5].

Makromuhit ko‘rsatkichlari va omillari to‘g‘risidagi ma’lumotlar asosan xo‘jalik yurituvchi subyektlarning 
menejment tizimida shakllanadi va u, shubhasiz, strategik boshqaruv hisobi hisob-tahlil tizimining ajralmas bir 
qismi sifatida hisobga olinadi. Shunday bog‘liqlikda shakllangan axborotlar bazasi teskari aloqa vositasini ham 
bajaradi, ya’ni yuqoridagi rasm ma’lumotlaridan ham ko‘rinib turibdiki, xo‘jalik yurituvchi subyekt tomonidan 
nazorat qilinayotgan ichki (mikromuhit) ko‘rsatkichlar va omillarni tashqi (makromuhit) omillar ta’siriga moslash
tirish imkoniyatini yaratadi. Bu holat strategiyaning yangi sharoitga adaptatsiya qilinishini ta’minlaydi.

2	 Muallif tomonidan ishlab chiqilgan.

Ushbu tadqiqot ishini o‘rganish va tahlil qilish davomida quyidagi xulosa va takliflar shakllantirildi:

1.	 Belgilangan strategik maqsadlarga erishish uchun u tomon olib boruvchi yo‘llarni aniqlash, uni tahlil 
qilish, oqilona foydalanish, resurslardan samarali foydalanish strategik boshqaruv hisobining asosiy 
vazifasi hisoblanadi.

2.	 Mulkchilik shaklidan qat’iy nazar, har bir xo‘jalik yurituvchi subyektlarda strategik boshqaruv hisobini 
samarali tashkil qilish va uni yuritish uchun barcha imkoniyatlar yaratilishi shart.

3.	 Xo‘jalik yurituvchi subyektlarda moliyaviy natijalarning strategik boshqaruv hisobini tashkil qilish va 
yuritish maqsadida moliyaviy ko‘rsatkichlar bilan bir qatorda nomoliyaviy ko‘rsatkichlar majmuasidan 
ham foydalanish kerak.

